
Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

Nunatta inuiattut timersornikkut unammersuartarfissaanik qulisamik ”National 

stadion”-imik pilersitsinissaq siunertaralugu Naalakkersuisut pilersaarummik 

kingusinnerpaamik UKA2016-mi saqqummiunneqartussamik suliaqaqqullugit 

peqquneqarnissaanik Inatsisartut aalajangiiffigisassaattut siunnersuut. 

Pilersitsinissamut pilersaarummi misissorneqassapput unammersuartarfissap 

ingerlanneqarnerani sanaartornissamilu aningaasatigut pissutsit atuuttussat. 

(Inatsisartunut ilaasortaq Inatsisartut Anders Olsen, Siumut) 

 

Pillugu 

 

ISUMALIUTISSIISSUTAA 

 

Siunnersuutip aappassaanneerneqarnerani tunniunneqartoq  

 

Kultureqarnermut Ilinniartitaanermut Ilisimatusarnermut Ilageeqarnermullu Ataatsimiititaliap 

suliaqarnermini makkuninnga inuttaqarpoq: 

 

Inatsisartunut ilaasortaq Steen Lynge, Atassut, Siulittaasoq 

Inatsisartunut ilaasortaq Vivian Motzfeldt, Siumut, Siulittaasup tullia 

Inatsisartunut ilaasortaq Tillie Martinussen, Demokraatit (sinniisoq) 

Inatsisartunut ilaasortaq Peter Olsen, Inuit Ataqatigiit 

Inatsisartunut ilaasortaq Mimi Karlsen, Inuit Ataqatigiit 

 

UPA2015-mi ulloq 5. maj 2015 siunnersuutip siullermeerneqarnerata kingorna siunnersuut 

ataatsimiititaliamit misissorneqarpoq. 

 

Siunnersuutip imarisaa siunertaalu 

Siunnersuuteqartup siunnersuuteqarnermigut kissaatigaa nunatta timersortarfianik 

pilersitsinissaq siunertaralugu pilersaarummik kingusinnerpaamik 2016-mi ukiakkut 

ataatsimiinnermi saqqummiunneqartussamik Naalakkersuisut suliaqaqqullugit 

peqquneqassasut. Timersortarfiup taamaattup inuit tusindit sinnerlugit 

isersimasorisinnaassavai. Suliniummut pilersaarummi timersortarfiup sananeqarnerani 

ingerlanneqarneranilu pissutsit aamma aningaasatigut inissisimaneq qulaajarneqassapput.   

Siunnersuutip inatsisartuni siullermeerneqarnera 

Siunnersuut siullermeerneqarnermini ataatsimut isigalugu partiinit tamanit 

Naalakkersuisunillu tapersersorneqarpoq. Naalakkersuisut suliniutissatut pilersaarummik 

suliaqarnerminni immikkoortut pingaarutillut ilanngussinnaaneraat siunnersuummut atatillugu 

oqaluuserineqarput taamaalillugu “Nunatta timersortarfiata” inissisimaffissaa, atuuffissatut 

periarfissai, inissaqassuseq, ilaalu ilanngullugit eqqartorneqarlutik. Oqallinneq taanna 

tunngavigalugu siunnersuut Kultureqarnermut, Ilinniartitaanermut, Ilisimatusarnermut 

Ilageeqarnermullu Ataatsimiititaliamut suliassanngorlugu innersuunneqarpoq.   

 

Siunnersuutip ataatsimiititaliamit suliarineqarnera  

Siunnersuuteqartup tunngavilersuutai naapertorlugit suliniutitut pilersaarutitut siunnersuummi 

nunatta timersortarfia timersuutinut arlalipassuarnut  atorneqarsinnaasoq ataatsimiititaliap 

paasinninnera malillugu pineqarpoq. Kisiannili Naalakkersuisut tungaaniit stadionimik 

annertunerusumik arsaattarfittut allanut atorneqarnissamut periarfissaqartumik qitiutillugu 

eqqarsaatigineqartoq ataatsimiititaliamit paasineqarpoq.    

 

Suliniutitut pilersaarummik sapinngisamik atorsinnaasumik qulakkeerisoqarnissaa 

anguniarlugu ataatsimiititaliaq isumaqarpoq stadionimik sumiiffimmi atorluarneqarnissaa 

qulakkeerniarlugu arlalinnut atorneqarsinnaasumik sanaartortoqarnissaa 

salliutinneqartariaqartoq. Taamaalilluni nunatta timersortarfia naak nuna tamakkerlugu 

eqqarsaataagaluarluni, sumiiffimmi inuttaasunit ulluinnarni atorneqarsinnaassaaq.   

Taamaattumik ataatsimiititaliamut pingaaruteqarpoq nunatta timersortarfiatut 

annertutigisumik suliniuteqarnermi timersornerup silarsuaani sapinngisamik amerlasuunik 

atorneqarsinnaanissaa. Ilanngullugulu stadionip taamaattup timersornerup avataatigut 

atorneqarsinnaanera misissorneqarsinnaassaaq, soorlu isumasioqatigiinnermut, 

tusarnaartitsinernut allanulluunniit atorneqarsinnaanersoq.  

 

Suliniutissamut pilersaaruteqarnermi  taamaattumik nunatsinni timersortarfiliornermi 

pitsaasunik kinguneqarsinnaanera isiniarneqartariaqarmat ataatsimiititaliamit pitsaasutut 

isigineqarpoq. Taamaattumillu nunatsinnut timersortarfiliornermi aningaasaliiffissamut 

nunatta karsianuinnaanngitsoq periarfissatsialattut pitsaasutut isigineqartussaavoq.   

Avataaniit aningaasaliisoqarsinnaaneranik periarfissat Naalakkersuisunit 

misissorluarneqarsinnaapput, assersuutigalugu stadionip atissaanik, isiginnaartarfittut 

qattuniliat ilaallu ilanngullugit atissaanik pisinnaatitaaffinnut tunngasut, soorlu nunani allani 

taamaattartut. Siunissami nunatta arsaatarfissaa qularutissaanngitsumik nunatta karsianut 

aningaasartuutaassaaq oqimaatsoq. Ataatsimiititaliamit kissaatiginartutut isigineqarpoq 

siunnersuutigineqartutut suliniutitut pilersaarusiornermi Naalakkersuisut 

aningaasaliisinnaasutut periarfissat piviusorsiortut misissussagaat.   

Nunatta timersortarfiat sumiiffissaata nunatsinni illoqarfiit 

pingaarnersaanniittariaqannginneranik  eqqarsaateqartoqarnera ataatsimiititaliamit 

paasisimaneqarpoq taamaattumillu Naalakkersuissut ataatsimiititaliamit 

kaammattorneqassapput sumiiffissat arlallit kiisalu suliniutissatut pilersaarutip 

kissaatigineqartup suliarineqarneranut atatillugu aningaasatigut kingunissaritinneqartut 

eqqarsaatigeqqullugit. Ilanngullugulu ataatsimiititaliamit erseqqissaatigineqassaaq 

taasissutissami timersortarfiup nunatsinnut saaffiginnittuunissaa pineqarmat, taamaalilluni 

nunatta timersortarfia sumiikkaluaruniluunniit tamanit nunatta timersortarfiatut 

isigineqalertussaalluni.  Taamatuttaarlu nunatta timersortarfia ajornanngitsumik tamanit 

tikinneqarsinnaasariaqarpoq. Nuna tamakkerlugu timersortarfik pissusissamisut 

atorneqassaguni qitiusumik inissisimanera tikikkuminartuuneralu apeqqutaasussaaavoq.  

 

Kalaallit Nunaanni timersoqatigiiffippassuit piumassutsiminnillu sulisorpassuit timersornerup 

silarsuaani pingaarutilittut tunngaviupput. Suliniutitut pilersaarutip siunnersuutigineqartup 

suliarineqarneranut atatillugu timersornerup pisariaqassusianik piginnaasaqassusianillu 

peqatigiiffiit piumassutsiminnillu suliaqartut ilisimasaannik Naalakkersuisut 

paasiniaasariaqarput atorluaallutillu. Taamaattumik siunnersuutip siullermeerlugu 

oqaluuserineqarnerani ataatsimiititaliaq tapersiivoq, Nuummi Ilulissanilu pilersaarutit 

aallartereersimasut pingaartinneqarmata. Pissusissamisuussaaq suliniutissatut pilersaarutip 

siunnersuutigineqartup ilusilersorneqarnerani soqitigisaqaqatigiit taakku peqataatinneqarpata, 

eqimattammi taakku pingaarutilinnik ilimasaqarput misilittagaqarlutillu. Taamaaliornikkut 

nunatta timersortarfia nunarput tamakkerlugu peqataatitsisoq nunalu tamakkerlugu 

pigineqartoq pilersinneqarsinnaavoq.  

 

Siunnersuutip aningaasatigut kingunerisassai 

Inatsisartut suleriaasaanni § 33 imm. 1-mi takuneqarsinnaavoq, aalajangiussassatut 

siunnersuutip allaffissornermi aningaasatigullu kingunerisassai siunnersuutip 

tunngavilersuutaani allassimassasut  

 

Ataatsimiititaliamit maluginiarneqarpoq siunnersuutip piviusunngortinneqarnerani 

aningaasatigut kingunissaritinneqartut naatsorsuutigineqartunut naleqquttut, 

Namminersorlutik Oqartussat AC-mut ukioq ataaseq ukiullu appaata affaa 

aningaasartuutaasartunut naleqquttuusut, 500.000 kr. aamma 750.000 kr. akornanni 

aningaasartuutigineqartussatut naatsorsuunneqarput. Ataatsimut aningaasartuutissanut 

killissaritinneqartut iluini aningaasat taakku nassaarineqarsinnaanerat naatsorsuutigineqarpoq.  

 

“Nationalstadion”-ip suliniutigineqarnissaanut Naalakkersuisut AIS2015-mi konto pingaarneq  

84.40.14-mi 1.000.000 kr.-nik aningaasaleereersimasut ataatsimiititaliamit paasineqarpoq. 

Siunnersuutip matuma piviusunngortinneqarnerani siunnersuuteqartup naatsorsuutigisaanit 

annertunerusunik Naalakkersuisut naliliisimanertik siunnersuutip aappassaanneernerani 

nassuiassagaat tamatumunnga atatillugu ataatsimiititaliamit kaammattuutigineqrpoq.  

Taamaattorli ataatsimiititaliamit maluginiarneqarpoq, Naalakkersuisut inatsisartunit 

kissaatigineqartutut suut tamaasa ilanngussuullugit peqqissaartumik suliniutitut 

pilersaarusiornissartik siunertarigaat.   

 

Ataatsimiititaliamit inassuteqaat 

Kultureqarnermut, Ilinniartitaanermut, Ilisimatusarnermut Ilageeqarnermullu Ataatsimiititalia 

isumaqatigiittup tamanna tunngavigalugu siunnersuut akuerineqartussanngorlugu 

inassuteqaatigaa. 

Taama oqaaseqarluni kiisalu isumaliutissiissummi oqaatigineqartunut paasinnilluni 

ataatsimiititaliap siunnersuut aappassaanniingassanngortippaa   

